
sþ. 384. Tillaga til þingsályktunar [199. mál]
um þjóðaratkvæðagreiðslu um efnahagsfrumvarp forsætisráðherra.

Flm.: Vilmundur Gylfason.

Alþingi ályktar að fela ríkisstjórninni að beita sér þegar í stað fyrir því. að
þjóðaratkvæðagreiðsla fari fram um frumvarp það um langtímaaðgerðir í efnahags-
málum, sem forsætisráðherra kynnti í ríkisstjórninni mánudaginn 12. febúar s, 1.

Jafnframt ályktar Alþingi að fela ríkisstjórninni að gera og undirbúa ráð-
stafanir til að fresta þeim breytingum á efnahagskerftnu, sem verða áttu í tengsl-
um við 1. mars, uns niðurstöður úr þjóðaratkvæðagreiðslu liggja fyrir.

Greinargerð.
Svo sem kunnugt er lagði forsætisráðherra fram í ríkisstjórninni hinn 12.

febrúar s.L fullbúið frumvarp um langtímaaðgerðir í efnahagsmálum. Ljóst var að
tveir þingflokkar með samtals 26 þingmenn, Alþýðuflokkur og Framsóknarflokkur.
studdu þetta frumvarp, Örfáir þingmenn úr Alþýðubandalagi hafa lýst andstöðu
við frumvarpið. A þessu stigi er ekki kunnugt um afstöðu flestra Alþýðubandalags-
manna svo og þingmanna Sjálfstæðisflokksins.

Svo sem eðlilegt er leitast ríkisstjórnin við að hafa samráð við fulltrúa helstu
hagsmunahópa vinnumarkaðarins. Það er hins vegar ljóst, að slíkt samráð má ekki
verða þungt í vöfum, heldur verður stjórnkerfið að ganga lipurlega fyrir sig eftir
sem áður. Ljóst var, að veigamiklir þættir þessa frumvarps þurftu að verða að
lögum fyrir 1. mars. Samráð hefur hins vegar tekið þann tíma, að nú er ljóst að að
öðru jöfnu næst sá árangur ekki.

Stjórn efnahagsmála á Íslandi hefur verið í molum meira og minna hin siðari
ár, svo sem öllum mun kunnugt. Það frumvarp, sem forsætisráðherra hefur fyrir
alllöngu kynnt í ríkisstjórninni, er eina heildstæða tilraunin, sem gerð hefur verið
um langa hríð til þess að ríkisvaldið hafi forustu um að ná tökum á efnahagslífi
á Íslandi .•Jafnljóst er hitt, að það virðist ætla að stranda á flokkspólitískum ástæð-
um, að frumvarp þetta verði að lögum fyrir 1. mars, án þess nokkuð sé vitað um
þjóðarvilja í þeim efnum.

Þess vegna er lagt til, að þjóðin verði spurð beint og milliliðalaust og þegar í
stað, hvort hún vilji þetta frumvarp að lögum. Það þarf að aðhafast skjótlega, bæði
vegna þess að 1. mars er að koma og eins vegna hins, að þessi mál þola ekki öllu
lengri bið.

Það er skoðun flutningsmanns, að þar sem þessar efnahagstillögur hafa verið
í fæðingu um margra mánaða skeið og liggja nú fyrir í fullmótuðu frumvarpi, þá sé
ástæðulaust að halda áfram þvi skæklatogi, sem stundað hefur verið nú um nokkra
hríð. Einfaldara er að spyrja þjóðina beint og milliliðalaust. Hvort þjóðin segir
já eða nei verður að koma í ljós. Þar verður hver að berjast fyrir sinum málstað.


